АЛДАБЕРГЕНОВА Айгерім Абдыкасымовна,
Зоя Космодемьянская атындағы №23 мектеп-лицейінің қазақ тілі мен әдебиеті пәні мұғалімі.
Шымкент қаласы

ОҚЫЛЫМ ДАҒДЫСЫН ЖЕТІЛДІРУДІҢ ТИІМДІ ЖОЛДАРЫ

	Оқылым дағдысы – жаңартылған білім беру мазмұнына сай қазақ тілі пәні арқылы сіңірілетін төрт тілдік дағдының бірі. Оқылым арқылы білім алушының дүниетанымы кеңейеді, ойлау жүйесі дамиды, сөздік қоры еселенеді. Оқылым дағдысы жақсы қалыптасқан жағдайда мәтіндегі өзіне қажетті ақпаратты алып, оны өмірде орынды қолдана біледі. Ол үшін оқылымды жақсарту керек. Оқылымды жақсарту жадағай оқудан тұрмайды. Оның жүйеленген әдіс-тәсілдері бар.  Бұл әдіс-тәсілдер оқылым  кезеңдеріне қарай өзгеріп отырады. Олар:
· Бірінші кезең – оқылым алды кезең. Бұл – өте маңызды кезең. Зейіні тұрақсыз,  мәтіннің кілт сөздерін ажырата алмайды, сөздік қоры төмен, синонимдермен алмастырып жеткізуді білмейді, баяу оқиды т.б. түрлі мәселелерді осы кезеңде  шешуге әбден болады.
· Екінші кезең – оқылым кезеңі. Әртүрлі оқылым дағдыларын дамытуға арналған жаттығуларды қамтитын негізгі кезең.
· Үшінші кезең –  оқылымнан кейінгі кезең. Мәтінде көтерілген мәселеге, ақпараттарға байланысты талқылау тапсырмалары мен сұрақтар. Олар оқушылардың өмірлік тәжірибесімен де байланысып, өз көзқарастарын білдіруге мүмкіндік бере алатындай жасалуы керек деп есептеймін.
«Қазақ тілі» пәні бойынша жаңартылған оқу бағдарламасында оқылым дағдысын қалыптастырып, дамыту үшін келесідей оқу мақсаттарын ұсынылады: 
1. Ақпаратты түсіну 
1. Мәтіннің стильдік ерекшелігін тану
1. Мәтіннің жанрлық ерекшелігін ажырату 
1. Мәтіндерді салыстырмалы анализ жасау 
1. Мәтін бойынша сұрақтар құрастыра білу 
1. Оқылым стратегияларын қолдану 
1. Әртүрлі ресурс көздерінен қажетті ақпарат алу 
Осының ішінен «Оқылым стратегияларын қолдану» мақсатына кеңірек тоқталғым кеп отыр. Оқылым стратегияларының сан алуан түрлері бар. Атап айтсақ, шолып оқу, болжап оқу, көз жүгіртіп оқу, зерттеп оқу, іріктеп оқу, нақты ақпаратты табу үшін оқу, талдап оқу, рөлге бөліп оқу.  
	Жалпы оқылым процесі негізгі 4 компонент арқылы жүзеге асады: көру, ойлау мүшелері, тілдердің таңбалық жүйесі, коммуникативтік қарым-қатынас. Сол себепті де оқылым алды кезеңде көру аймағын кеңейту, зейінін шоғырландыру, миға шабуыл жасау аса маңызды. Бұларды жүзеге асыратын бірден бір тәсіл – Шульте кестесі.  Бұл  «Шульте кестесі» арқылы көру аймағын кеңейтіп ғана қоймай, 
- көздің қимыл жылдамдығын күшейтеді;
- зейiні тұрақтылады;
- ақпаратты қабылдау жылдамдығын арттырады;
- логикалық ойлауды арттырады;
- ойлау ритмін қалыптастырады;
- жылдам оқуда мәтіндегі көлемді ақпаратты тұтас қамтуға көмектеседі.
Оқылым кезеңінде «Антиципацияны» пайдаланып, баланың оқу жылдамдығын ары қарай арттырып, қызығушылығын еселеп, өзіне деген сенімділігін күшейтуге болады. Керек сөздерді алдын ала пирамида кестесімен берсеңіз болады.
[bookmark: _GoBack]Түйе
Түйе – ______________ ең төзімді көлігі. Адам баласына түйенің пайдасы аса зор. Алдымен, ол күшті. Шөлге, суыққа, жемге _______. Бірнеше күндік шөлдерден үстіндегі жүгін ауырсынбай жүре береді. Түйенің сүті қою болады. Оның сүтінен қымыз сияқты сусын ашытады. Мұны _______  деп атайды. Түйенің жүні _______ болып екіге бөлінеді. Шуда дегеніміз - түйенің мойын астына, желкесіне, екі тізесінің жоғарғы жағына шығатын ұзын қылшықты жүн. Түйенің жүні ешкінің түбітіндей __________ болады. Бұл жүннен жіп иіреді, алаша, қап, қолғап тоқиды. Түйе жүні жылы болады. Түйенің бірнеше түрі болады: ______________ Айыр түйе екі өркешті болады. Нар түйе жалғыз өркешті болады. Нар түйелердің жүйрік, жүрдек тұқымы болады. Мұны _______  деп атайды. Олар күніне жүз қырық километр жер жүре алады. Түйе суда да жүзе біледі. Бірақ ол бір жақ бүйіріне көлбеп жүзеді. 

Тиісті сөздер: шөл дала, төзімді, шұбат, шуда, жүн, биязы, жұмсақ, айыр, қоспақ, желмая. 
 «Төрт сөйлем»  әдісі – комментарий жасау үшін таптырмас әдіс.  Мәселен, 6-сынып, «Кітап. Әлемдегі ірі кітапханалар» бөлімін өткенде:  
· Менің ойымша, көркем шығарма оқитын оқырмандар салыстырмалы түрде аз. 
· Олай дейтін себебім көркем туындыға қарағанда психология, кәсіпкерлік саланың кітаптарына сұраныс көп. 
· Оған бірден бір дәлел оқырмандар сұранысына сай дүкендер мен кітапхана сөрелерінде аталмыш кітаптар тізіліп тұрады. 
· Сондықтан әдеби туындыларды насихаттау жұмыстары қолға алынуы керек.   
Байқағаныңыздай, оқылым – оқушының оқу сауаттылығын қалыптастырудың құрамдас бөлігі. Оқылым дағдыларын жақсартпайынша жазылым кезеңі жүзеге аспайды. Мәселен, комментарий жасауды «Төрт сөйлем» әдісімен машықтанып үйренген оқушы эссе жазуда қиналмайды.  Іріктеп оқуда өзіне керекті фактіні, хабарды, сілтемені, көрсеткішті т.б. іздеп тауып, пайдалана біледі, тапқырлық пен жылдамдығы еселенеді, сөздік қоры артады. Іріктеп оқуда алынған  фактілер де – эссе, баяндама, мақала жазуда таптырмас қымбат дәйектер.
	«Мен еш уақытта өз оқушыларыма ешнәрсе үйретпеймін, тек қана олардың оқуы үшін жағдай жасаймын»,- деп Альберт Эйнштейн айтқандай, еліміздің ертеңін, тәуелсіз ел тірегін, саналы ізбасарларымызды білім нәрімен сусындатуда олардың оқуы үшін жағдай жасау қажет.
